
FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI

MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.


Ir-Repubblika ta’ Malta

vs

Ahmed Mohammed M Alouzi
 

Illum is-26 ta’ Frar 2025

Il-Qorti:

Rat l-imputazzjonijiet fil-konfront ta’ Ahmed Mohammed M Alouzi ta' tnejn u erbgħin (42) sena, bin Mohammed Mustafa Alouzi u Hiriya Tabone, li twieled ġewwa Tripli, il-Libja, nhar it-tmintax (18) ta’ Novembru tas-sena elf disa’ mija u wieħed u tmenin (1981), iddikjarat li jirrisjedi ġewwa l-indirizz 7, Flat 1, Triq A. Cuschieri, Birkirkara, Malta, u detentur tal-karta tal-identita’ 0191463A, akkużat talli nhar il-wieħed u tletin (31) ta’ Mejju tas-sena elfejn u erbgħa u għoxrin (2024) għall-ħabta ta’ bejn is-sebgħa ta’ filgħodu (07:00hrs) u s-sebgħa ta’ filgħaxija (19:00hrs), ġewwa 7, Flat 1, Triq A. Cuschieri, Birkirkara, Malta, u/jew fi bnadi oħra f’dawn il-Gżejjer:

1. Mingħajr il-ħsieb li joqtol jew li jqiegħed il-ħajja tas-sieħba tiegħu Deborah Calleja, f’periklu ċar, ikkaġuna ħsara fil-ġisem jew fis-saħħa tal-istess Deborah Calleja, liema offiża hija ta’ natura gravi, u dan hekk kif iċċertifikat minn Dr. Malcolm Sant (Med. Reġ. 8120), liema offiża saret permezz ta’ arma jew strument li jaqta’ jew iniggeż;

2. Aktar talli fl-istess ħin, lok u ċirkostanzi, ikkaġuna lis-sieħba tiegħu Deborah Calleja, biża’ li ser tintuża vjolenza kontriha jew kontra l-proprjeta` tagħha jew kontra l-persuna jew il-proprjetà` ta’ xi ħadd mill-axxendenti, dixxendenti, aħwa subien jew bniet;

3. Aktar talli fl-istess ħin, lok u ċirkostanzi, għamel lil Deborah Calleja inġurji jew theddid mhux imsemmijin band’ oħra fil-Kapitolu 9 tal-Liġijiet ta’ Malta, jew jekk kien ipprovokat, inġurjaha b’mod li ħareġ barra mil-limiti tal-provokazzjoni;

4. Aktar talli fl-istess ħin, lok u ċirkostanzi, volontarjament ħassar, għamel ħsara jew għarraq il-ħwejjeġ ta’ Deborah Calleja, liema ħsara ma tiskorrix il-mitejn u ħamsin Ewro (€250);

5. Aktar talli fl-istess ħin, lok u ċirkostanzi, bħala detentur ta’ dokument tal-identita’, naqas milli jirrapporta li waħda mill-partikolaritajiet jew xi tagħrif ieħor li jkun jinsab f’dan id-dokument tal-identità ma jkunx jew ma jibqax aktar korrett, minkejja li kellu d-dmir li jagħmel dan.

Rat it-talba tal-Prosekuzzjoni sabiex din il-Qorti, bl-iskop li tipprovdi għas-sigurta’ tal-persuna offiża, u ċioe’ ta’ Deborah Calleja jew għaż-żamma tal-ordni pubbliku jew għall-iskop tal-protezzjoni tal-persuna msemmija u l-familjari tagħha minn fastidju jew imġieba oħra li tikkaġuna biża ta’ vjolenza, toħroġ ordni ta’ protezzjoni kontra l-akkużat Ahmed Mohammed M Alouzi skont l-Artikolu 412C tal-Kapitolu 9 tal-Liġijiet ta’ Malta u f’każ ta’ ħtija, sabiex tipprovdi għas-sigurta’ tal-persuni offiża u l-familja tagħha ai termini tal-Artikoli 382A, 383, 384 u 385 ta’ Kapitolu 9 tal-Liġijiet ta’ Malta;

Rat it-talba tal-Prosekuzzjoni sabiex din il-Qorti f’każ ta’ ħtija, minbarra li tinfliġġi l-piena stabbilita skond il-liġi, tapplika il-provvedimenti tal-Artikolu 533 tal-Kapitolu 9 tal-Liġijiet ta’ Malta;

Rat li waqt is-seduta ta’ nhar l-4 ta’ Ġunju 2024 l-Spettur Audrey Micallef u l-Avukat Federico Babaro Sant għall-Avukat Ġenerali qraw u ħalfu l-akkużi fil-konfront tal-imputat bil-ġurament tagħhom;

Rat id-dokumenti esebiti mill-Prosekuzzjoni u ċioe’:

1. Stqarrija awdjo-viżiva tal-imputat[footnoteRef:1];  [1:  Ara Dok. A a fol 10 tal-proċess] 

2. Fedina Penali tal-imputat[footnoteRef:2]; [2:  Ara Dok. B a fol 11 tal-proċess] 

3. NPS – PCR Person Details tal-imputat[footnoteRef:3]; [3:  Ara Dok. Ċ a fol 12 tal-proċess] 

4. Rikors għal ħruġ ta’ Mandat t’Arrest[footnoteRef:4]; [4:  Ara Dok. D a fol 13 et seq tal-proċess] 

5. Mandat t’Arrest u Tfittxija[footnoteRef:5]; [5:  Ara Dok. E a fol 16 tal-proċess] 

6. Nota tal-Arrest li biha l-Qorti ġiet infurmata li l-arrest ser jaċċedi sitt (6) siegħat[footnoteRef:6]; [6:  Ara Dok. F a fol 17 tal-proċess] 

7. Dettalji tal-imputat mill-Pulizija tal-Immigration[footnoteRef:7]; [7:  Ara Dok. G a fol 18 et seq tal-proċess] 

8. Ċertifikat mediku pertinenti għal Deborah Calleja[footnoteRef:8]; [8:  Ara Dok. H a fol 20 tal-proċess] 

9. Risk Assessment pertinenti għal Deborah Calleja[footnoteRef:9]; [9:  Ara Dok. I a fol 21 et seq tal-proċess] 

10. Rapport tal-Pulizija dwar dan il-każ[footnoteRef:10]. [10:  Ara Dok. J a fol 39 et seq tal-proċess] 


Rat li waqt is-seduta ta’ nhar l-4 ta’ Ġunju 2024 il-Qorti kif diversament preseduta ħarġet Ordni ta’ Protezzjoni fil-konfront tal-imputat a favur tal-parte civile Deborah Calleja u Maya Belle Calleja[footnoteRef:11];  [11:  Ara a fol 44 tal-proċess] 


Semgħet ix-xhieda mressqa mill-Prosekuzzjoni u ċioe’:

1. L-Spettur Audrey Micallef li xehdet waqt is-seduta ta’ nhar is-26 ta’ Ġunju 2024[footnoteRef:12] u li waqt ix-xhieda tagħha tippreżenta erba’ (4) ritratti f’envelope[footnoteRef:13];  [12:  Ara a fol 50a et seq tal-proċess]  [13:  Ara Dok. AM1 a fol 51 tal-proċess] 

2. PS 2394 Chantelle Balzan li xehdet waqt is-seduta ta’ nhar il-31 ta’ Lulju 2024[footnoteRef:14]; [14:  Ara a fol 58 et seq tal-proċess] 

3. Dr. Malcolm Sant li xehed waqt is-seduta ta’ nhar il-31 ta’ Lulju 2024[footnoteRef:15]; [15:  Ara a fol 64 et seq tal-proċess] 

4. Il-parte civile Deborah Calleja li xehdet waqt is-seduta ta’ nhar il-31 ta’ Lulju 2024[footnoteRef:16]; [16:  Ara a fol 69 et seq tal-proċess] 

5. Il-parte civile Deborah Calleja li xehdet waqt is-seduta ta’ nhar is-16 ta’ Settembru 2024[footnoteRef:17]; [17:  Ara a fol 103 et seq tal-proċess] 

6. Ps 918 li xehdet waqt is-seduta ta’ nhar is-16 ta’ Settembru 2024[footnoteRef:18]; [18:  Ara a fol 106 et seq tal-proċess] 

7. Ir-Risk assessor Pauline Baldacchino li xehdet waqt is-seduta ta’ nhar is-16 ta’ Settembru 2024[footnoteRef:19]; [19:  Ara a fol 108 et seq tal-proċess] 

8. Ir-Risk assessor Jodie Baldacchino li xehdet waqt is-seduta ta’ nhar l-20 ta’ Novembru 2024[footnoteRef:20]; [20:  Ara a fol 123a et seq tal-proċess] 

9. Rita Montesin li xehdet waqt is-seduta ta’ nhar l-20 ta’ Novembru 2024[footnoteRef:21]; [21:  Ara a fol 123e et seq tal-proċess] 

10. Josianne Grech li xehdet waqt is-seduta ta’ nhar il-15 ta’ Jannar 2025;
11. Ps 2224 Suzanne Mifsud li xehdet waqt is-seduta ta’ nhar il-15 ta’ Jannar 2025;
12. L-Espert Mediku Dr. Edward Basile Cherubino li xehed waqt is-seduta ta’ nhar il-15 ta’ Jannar 2025 u preżenta r-rapport tiegħu bil-ġurament[footnoteRef:22]. [22:  Ara Dok. EBC1 a fol 133 et seq tal-proċess] 


Rat li waqt is-seduta ta’ nhar is-16 ta’ Settembru 2024, wara li l-parte civile Deborah Calleja għamlet talba lill-Qorti sabiex tirrevoka l-Ordni ta’ Protezzjoni li kien hemm in vigore f’dak iż-żmien u kkonfermat tali talba tagħha bil-ġurament b’dan li ddikjarat ukoll li hi qatt ma talbet għal Ordni ta’ Protezzjoni, li ma tridx Ordni ta’ Protezzjoni u li trid tkompli bir-relazzjoni tagħha mal-imputat, din il-Qorti rrevokat l-istess Ordni ta’ Protezzjoni datata l-4 ta’ Ġunju 2024[footnoteRef:23]; [23:  Ara a fol 98 tal-proċess] 


Rat li waqt is-seduta ta’ nhar id-19 ta’ Frar 2025 l-imputat irreġistra ammissjoni għall-akużi miġjuba kontra tiegħu;

Rat li din il-Qorti osservat dak li jiddisponi l-Artikolu 392A(1) tal-Kap. 9 tal-Liġijiet ta’ Malta u ċioe’ wara li l-imputat waqt is-seduta tad-19 ta’ Frar 2025 wieġeb li hu ħati, wissietu b’mod l-aktar solenni fuq il-konsegwenzi legali ta’ dik it-tweġiba tiegħu u tagħtu żmien xieraq sabiex jekk irid jerġa’ lura minnha u kien biss wara li staqsietu t-tieni darba wara li kkonsulta mal-Avukat tiegħu li l-Qorti għaddiet sabiex tagħti każ din l-ammissjoni tiegħu.

A rigward id-dettami tal-Artikolu 392A(3) tal-Kapitolu 9 tal-Liġijiet ta’ Malta, din il-Qorti tiddikjara li m’hemmx raġuni għalfejn għandha tiddubita l-ħtija tal-imputat minkejja d-dikjarazzjoni tiegħu li huwa ħati u konsegwentement tqis li l-imputazzjonijiet miġjuba fil-konfront tiegħu kienu sodisfaċentement ipprovati;

Illi għalhekk fuq l-ammissjoni volontarja u inkondizzjonata tal-istess imputat, il-Qorti tiddikjara li m’għandhiex triq oħra salv li tiddikjara li l-imputazzjonijiet fil-konfront tal-imputat ġew sodisfaċentement pruvati.

Rat l-atti proċesswali kollha; 

Kunsiderazzjonijiet Legali

Kwantu għall-akkużi li bihom hu mixli l-imputat fil-kawża ojderna u li dwarhom irreġistra ammissjoni u ċioe’ li nhar il-wieħed u tletin (31) ta’ Mejju tas-sena elfejn u erbgħa u għoxrin (2024) għall-ħabta ta’ bejn is-sebgħa ta’ filgħodu (07:00hrs) u s-sebgħa ta’ filgħaxija (19:00hrs), ġewwa 7, Flat 1, Triq A. Cuschieri, Birkirkara, Malta, u/jew fi bnadi oħra f’dawn il-Gżejjer:

1. Mingħajr il-ħsieb li joqtol jew li jqiegħed il-ħajja tas-sieħba tiegħu Deborah Calleja, f’periklu ċar, ikkaġuna ħsara fil-ġisem jew fis-saħħa tal-istess Deborah Calleja, liema offiża hija ta’ natura gravi, u dan hekk kif iċċertifikat minn Dr. Malcolm Sant (Med. Reġ. 8120), liema offiża saret permezz ta’ arma jew strument li jaqta’ jew iniggeż;

2. Aktar talli fl-istess ħin, lok u ċirkostanzi, ikkaġuna lis-sieħba tiegħu Deborah Calleja, biża’ li ser tintuża vjolenza kontriha jew kontra l-proprjeta` tagħha jew kontra l-persuna jew il-proprjetà` ta’ xi ħadd mill-axxendenti, dixxendenti, aħwa subien jew bniet;

3. Aktar talli fl-istess ħin, lok u ċirkostanzi, għamel lil Deborah Calleja inġurji jew theddid mhux imsemmijin band’ oħra fil-Kapitolu 9 tal-Liġijiet ta’ Malta, jew jekk kien ipprovokat, inġurjaha b’mod li ħareġ barra mil-limiti tal-provokazzjoni;

4. Aktar talli fl-istess ħin, lok u ċirkostanzi, volontarjament ħassar, għamel ħsara jew għarraq il-ħwejjeġ ta’ Deborah Calleja, liema ħsara ma tiskorrix il-mitejn u ħamsin Ewro (€250);

5. Aktar talli fl-istess ħin, lok u ċirkostanzi, bħala detentur ta’ dokument tal-identita’, naqas milli jirrapporta li waħda mill-partikolaritajiet jew xi tagħrif ieħor li jkun jinsab f’dan id-dokument tal-identità ma jkunx jew ma jibqax aktar korrett, minkejja li kellu d-dmir li jagħmel dan.

L-imputat wieġeb li hu ħati tal-imputazzjonijiet dedotti fil-konfront tiegħu u fid-dawl ta’ dak ċitat aktar ‘il fuq din il-Qorti tqis li l-istess imputazzjonijiet ġew sodisfaċentement pruvati. 

Għal finijiet ta’ piena l-Qorti, ħadet in konsiderazzjoni n-natura tar-reati li bihom qed jiġi mixli l-imputat u li tagħhom huwa qed jiddikjara li huwa ħati, iżda ħadet in konsiderazzjoni wkoll il-fatt li rreġistra ammissjoni fi avvanzat tal-proċeduri tant li laħqu saru diversi seduta u tressqu numru kunsiderevoli ta’ xhieda. Żgur li għalhekk ma jistax jingħad li b’tali ammissjoni franka ħafna xogħol u spejjeż inutili għall-amministrazzjoni tal-ġustizzja u żgur li ma jistax jingħad li hi ammissjoni bikrija. Min-naħa l-oħra pero’ jrid jingħad li tali ammissjoni, għalkemm fi stadju avvanzat tal-proċeduri, hi waħda li saret mingħajr ebda riservi u/jew kondizzjonijiet. Il-Qorti qed tieħu wkoll in konsiderazzjoni tal-fatt li l-fedina tal-imputat hija waħda netta u li l-imputat ilu fuq arrest preventiv minn mindu tressaq b’dan li sal-ġuranta tas-sentenza odjerna m’ingħatax il-ħelsien mill-arrest minkejja d-diversi tentattivi tiegħu għal dan il-għan. Il-Qorti qed tieħu wkoll in konsiderazzjoni l-fatt li l-parte civile talbet lil din il-Qorti sabiex tapplika l-Artikolu 543(e) tal-Kap. 9 tal-Liġijiet ta’ Malta fil-każ odjern, liema talba ġiet miċħuda. Qed tieħu in konsiderazzjoni wkoll tal-fatt li l-parte civile stess talbet li l-Ordni ta’ Protezzjoni ma tibqax fis-seħħ u li l-istess parte civile trid li tkompli bir-relazzjoni tagħha mal-istess imputat.

Dawn il-fatturi kollha allura jagħtu lok sabiex il-Qorti, fil-kalibrazzjoni tal-piena ma tmurx għall-massimu stabbilit mil-liġi pero’ fl-istess ħin trid tiżen dan kollu mar-reati kontemplati u li għalihom l-akkużat irreġistra l-ammissjoni tiegħu. 

Decide

Għaldaqstant il-Qorti wara li rat l-Artikolu 11(1), 17(d), l-Artikolu 31(1)(b), l-Artikolu 214, l-Artikolu 215, l-Artikolu 216(1)(b), l-Artikolu 217,  l-Artikolu 222(1)(a), l-Artikolu 202(h)(vi), l-Artikolu 250(1), l-Artikolu 251(1), l-Artikolu 251(3),  l-Artikolu 251H(a), l-Artikolu 339(1)(e) u l-Artikolu 325(1)(ċ) tal-Kap. 9 tal-Liġijiet ta’ Malta u l-Artikolu 19(1) u l-Artikolu 24(1) tal-Kap. 258 tal-Liġijiet ta’ Malta ssib lill-imputat ħati tal-akkużi kollha miġjuba kontra tiegħu u fuq l-ammissjoni volontarja u inkondizzjonata tiegħu tikkundannah għal multa ta’ mitejn Euro (€200) u għall-piena ta’ tmintax -il xahar priġunerija, iżda, billi l-Qorti hija tal-fehma li fiċ-ċirkostanzi ta’ dan il-każ hemm lok li tingħata sentenza sospiża a tenur tal-Artikolu 28(A)(1) tal-Kap. 9 tal-Liġijiet ta’ Malta, senjatament il-fatt li l-imputat irreġistra ammissjoni li saret mingħajr ebda riservi u/jew kondizzjonijiet, il-fatt li għandu fedina netta, il-fatt li ilu fuq arrest preventiv minn mindu tressaq b’dan li sal-ġuranta tas-sentenza odjerna m’ingħatax il-ħelsien mill-arrest minkejja d-diversi tentattivi tiegħu għal dan il-għan u l-fatt li l-parte civile talbet lil din il-Qorti sabiex tapplika l-Artikolu 543(e) tal-Kap. 9 tal-Liġijiet ta’ Malta fil-każ odjern, liema talba ġiet miċħuda, tissospendi t-terminu ta’ tmintax (18) -il xahar priġunerija għal tliet (3) snin b’effett mid-data ta’ din is-sentenza. A tenur tal-Artikolu 28(A)(4) tal-Kap. 9 tal-Liġijiet ta’ Malta l-Qorti spjegat lill-imputat bi kliem ċar ir-responsabbiltà tiegħu taħt l-Artikolu 28B tal-Kap. 9 tal-Liġijiet ta’ Malta jekk jikkommetti matul il-perjodu operattiv ta’ din is-sentenza sospiża, reat li għalih hemm piena ta’ priġunerija.

Din il-Qorti, wara li rat l-Artikolu 533 tal-Kapitolu 9 tal-Liġijiet ta’ Malta, tikkundanna lill-imputat issa l-ħati sabiex iħallas l-ispejjeż relatati mal-ħatra u l-inkarigu tal-espert mediku Dr. Edward Basile Cherubino fl-ammont ta’ erba’ mija u tlieta u għoxrin Euro u tnejn u tletin ċenteżmu (€423.32); 

Stante li l-Parte Civile Deborah Calleja talbet lil din il-Qorti sabiex tirrevoka l-Ordni ta’ Protezzjoni li kienet inħarġet nhar 4 ta’ Ġunju 2024[footnoteRef:24], liema talba ġiet milqugħa waqt is-seduta ta’ nhar is-16 ta’ Settembru 2024, u stante wkoll li l-istess parte civile talbet lil din il-Qorti sabiex twaqqaf dawn il-proċeduri b’applikazzjoni tal-Artikolu 543(e) tal-Kap. 9 tal-Liġijiet ta’ Malta għaliex trid li tkompli bir-relazzjoni tagħha mal-imputat, din il-Qorti qiegħda tiċħad it-talba tal-Prosekuzzjoni għal ħruġ t’Ordni Ta’ Trażżin ai termini tal-Artikolu 382A tal-Kapitolu 9 tal-Liġijiet ta’ Malta favur l-istess Deborah Calleja b’dan li għall-istess raġunijiet imsemmi din il-Qorti qiegħda tiċħad ukoll it-talba tal-istess Prosekuzzjoni sabiex torbot lill-imputat issa l-ħati b’obbligazzjoni personali b’applikazzjoni tal-Artikolu 383 tal-Kap. 9 tal-Liġijiet ta’ Malta fil-konfront tal-imsemmija Parte Civile Deborah Calleja. [24:  Ara a fol 98 tal-proċess] 


Ai termini tal-Artikolu 392A(2) tal-Kapitolu 9 tal-Liġijiet ta’ Malta, din il-Qorti tordna li kopja skenjata tal-atti, inkluż din is-sentenza, jkunu komunikati lill-Avukat Ġenerali fiż-żmien stipulat mil-Liġi.


MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.

